Монгол Улсын Их Хурлын 2010 оны намрын ээлжит чуулганы Төрийн байгуулалтын байнгын хорооны 2011 оны 02 дугаар сарын 02-ны өдөр /Лхагва гариг/-ийн хуралдаан 11 цаг 55 минутад Төрийн ордны “А” танхимд эхлэв. 

Байнгын хорооны дарга, Улсын Их Хурлын гишүүн Ж.Сүхбаатар ирц, хэлэлцэх асуудлын дарааллыг танилцуулан хуралдааныг даргалав.
Хуралдаанд ирвэл зохих 21 гишүүнээс 11 гишүүн ирж, 52.3 хувийн ирцтэй байв. Үүнд:

Чөлөөтэй: Н.Алтанхуяг, Ц.Батбаяр, Ж.Батсуурь, Д.Загджав, Д.Лүндээжанцан, Э.Мөнх-Очир, Ц.Мөнх-Оргил, Ч.Сайханбилэг, Х.Тэмүүжин, Д.Энхбат.

Нэг. “Ардын хувьсгал-90” медаль бий болгох тухай Улсын Их Хурлын тогтоолын төсөл /эцсийн хэлэлцүүлэг/ 

Хэлэлцэж буй асуудалтай холбогдуулан Засгийн газрын гишүүн, Засгийн газрын Хэрэг эрхлэх газрын дарга Ч.Хүрэлбаатар, УИХ-ын Төрийн байгуулалтын байнгын хорооны зөвлөх О.Тунгалаг, референт З.Нямцогт нарын бүрэлдэхүүнтэй ажлын хэсэг байлцав.
Тогтоолын төсөлтэй холбогдуулан УИХ-ын гишүүн С.Ламбаа, Р.Раш нарын асуусан асуултад Засгийн газрын гишүүн, Засгийн газрын Хэрэх эрхлэх газрын дарга Ч.Хүрэлбаатар хариулж, тайлбар хийв. 

УИХ-ын гишүүн Р.Раш, Г.Баярсайхан, Д.Очирбат, Д.Одхүү нар санал хэлэв. 

Ж.Сүхбаатар: Монгол Улсын Засгийн газраас оруулж ирсэн, загварын талаарх саналыг дэмжиж байгаа гишүүд гараа өргөнө үү.  

Зөвшөөрсөн

11


Татгалзсан 

 0


Бүгд


11


Гишүүдийн олонхийн саналаар дэмжигдлээ. 
Улсын Их Хурлын тогтоолын төслийн нэгдүгээр хавсралтыг өөрчлөн батлахыг дэмжиж байгаа гишүүд гараа өргөнө үү.  

Зөвшөөрсөн

11


Татгалзсан 

 0


Бүгд


11


Гишүүдийн олонхийн саналаар дэмжигдлээ. 
Монгол Улсын Их Хурлын тухай хуульд нэмэлт оруулах тухай хуулийн төслийн эцсийн хэлэлцүүлэг хийхийг дэмжье гэсэн саналыг дэмжиж байгаа гишүүд гараа өргөнө үү.  

Зөвшөөрсөн

11


Татгалзсан 

 0


Бүгд


11


Гишүүдийн олонхийн саналаар дэмжигдлээ. 
Байнгын хорооноос гарах санал, дүгнэлтийг УИХ-ын гишүүн Су.Батболд УИХ-ын чуулганы нэгдсэн хуралдаанд танилцуулахаар тогтов.

Хуралдаан 12 цаг 20 минутад өндөрлөв. 

Тэмдэглэлтэй танилцсан:

ТӨРИЙН БАЙГУУЛАЛТЫН 

БАЙНГЫН ХОРООНЫ ДАРГА




Ж.СҮХБААТАР
Тэмдэглэл хөтөлсөн:

ХУРАЛДААНЫ ТЭМДЭГЛЭЛ
ХӨТЛӨГЧ







Б.НАРАНТУЯА
МОНГОЛ УЛСЫН ИХ ХУРЛЫН 2010 ОНЫ НАМРЫН ЭЭЛЖИТ
ЧУУЛГАНЫ ТӨРИЙН БАЙГУУЛАЛТЫН БАЙНГЫН ХОРООНЫ
2011 ОНЫ 02 ДУГААР САРЫН 02-НЫ ӨДӨР /ЛХАГВА ГАРИГ/-ИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ
Хуралдаан 11 цаг 55 минутад эхлэв.


Ж.Сүхбаатар: Байнгын хорооны гишүүдийнхээ энэ өдрийн амар амгаланг айлтгаж, сар шинийн энэ битүүний өдрийн Байнгын хорооны хурлаа нээе. 


Өнөөдрийн хэлэлцэх асуудал бол нэг асуудал байгаа. Ардын хувьсгал 90 медаль бий болгох тухай Улсын Их Хурлын тогтоолын төслийн эцсийн хэлэлцүүлэг байгаа. 

Энэ дээр Тусгаар тогтнол 90 медалийн нэр Ардын хувьсгал 90 медаль болж өөрчлөгдсөнтэй холбогдуулан медалийн тодорхойлолтыг баталсан тогтоолын төслийг 1 дүгээр хавсралт өөрчлөгдөнө. 

Нэгдсэн хуралдаанаар анхны хэлэлцүүлэг явуулах үед төслийн зарим зүйл, заалтыг гүйцээн боловсруулах чиглэл хуралдаан даргалагчаас өгсөн учраас та бүхэнд нэгдсэн хуралдааны анхны хэлэлцүүлгээр олонхийн дэмжлэг авсан саналыг төсөлд нэмж тусган эцсийн хувилбарыг төсөл болгон танилцуулгын хамт та бүхэнд тараасан байгаа. 

Хуучин Ардын хувьсгал 90 болсон учраас ерөнхийдөө өмнөх Ардын хувьсгалын ойн медалиудын баримжаалаад, үүнтэй ойролцоо болгоод, ингээд төслийн медалийн тодорхойлолтын хэсгийг өөрчлүүлэхээр ингэж хийсэн байгаа. Ингээд гишүүдээс асуулт асуух гишүүд байна уу? С.Ламбаа, Р.Раш, Баярсайхан гишүүн 

С.Ламбаа: Би зүгээр зарчмын асуулт юу байх вэ, юу л байна л даа. Энэ зураг дээр юм асуух гэж байна. Ардын хувьсгал гэдгээ Монгол бичгээрээ бичсэн байна л даа. Гэхдээ энэ бол 90, соёмбо, үсэн гурав дизайн бол ерөөсөө таарахгүй байна шүү дээ. Ингэж болохгүй л дээ. Ардын хувьсгал гэдэг нь соёмбо, 90 хоёрынхоо дизайныг алдагдуулаад байна шүү дээ. Зургийн талаас харвал. 

Ж.Сүхбаатар: 90 гэдэг нь үү? 

С.Ламбаа: Үгүй ээ, үгүй. Ардын хувьсгал гэдгээ бөөрөнд нь бичсэн байна. Бөөрөнхий дотроо. Би бол харин ямар санал байна вэ гэхээр Ардын хувьсгал гэдэг нь тэр дээд талын зүүлтний голд бичих ёстой. Хоёр эгнээгээр. Дээд талын зүүлтнийхээ голд нь Ардын хувьсгал гэж бичих хэрэгтэй. Доороо соёмбо, 90 хоёр л байх ёстой. Тэгэхгүй энэ Ардын хувьсгал хажууд нь ингээд бичихээр соёмбо, 90 хоёрын чинь дизайн нь таарахгүй байна. Болдоггүй. Муухай харагдаж байна. Гол дээр Ардын хувьсгал гэдгээ яг голынх нь юун дээр хуучин Монголоор бичихэд бол маш гоё болох юм байна. 

Ж.Сүхбаатар: Ч.Хүрэлбаатар сайд 

С.Ламбаа: Үсгийг нь ойртож, энэ дизайн чинь болохгүй шүү дээ. Ардын хувьсгал гээд бөөрөнд нь бичсэн. Нөгөө кирилл үсгээр бол ингээд доор нь тойруулаад бичдэг байсан байхгүй юу. Одоо энэ Монгол бичгээр чинь доошоо татаж бичдэг учраас тойруулж бичиж болохгүй болж байгаа юм. Ер нь манайхан дандаа кириллээр бичээд байсан юм. Хуучин. Би харин Ардын хувьсгал гэдгийг нь тэр дээд талын голын цэнхэр дээр цагаанаар төвийлгөж хийвэл маш гоё харагдана. 

Ж.Сүхбаатар: Та ч асуулт гэхээсээ санал хэлээд явлаа. Тэгэхээр би сая асуулт гээд байгаа юм. 

С.Ламбаа: Тэгвэл тэгж сольж болох уу гээд асууя. 

Ч.Хүрэлбаатар: Ламбаа гишүүн ээ, ер нь юу байна. Одоо ингээд Байнгын хорооны гишүүд бид нарын хувьд аль болохоор аятайхан бас гаргаж, таны хэлж байгаа санал дотор бол бас юу байна л даа. Утга санаа байна л даа. 

С.Ламбаа: Бөөгнүүлээд тэр дотор бүгдийг нь тавьсан. 

Ж.Сүхбаатар: Тийм ээ, тийм. Бас нэг тийм 4 юм ингээд бөөгнүүлээд хаясан юм байж байна л даа. Ингээд санал солилцоод явж байна гэж бодоод. Тэгвэл асуулт асуух гишүүдээ болиод, асуулт асуух гишүүдийн нэрсийг түрүүн аваад дууссан гэж ойлгоод саналаа шууд хэлээд явъя тэгэх үү? Тэгээд тойруулаад ярья. Р.Раш гуай
Р.Раш: Ер нь энэ Ардын хувьсгалын ойн медалиудыг уг нь урьд өмнөх бүх загваруудыг харсан судалсан байгаа байх. 40 ч гэж байх ёстой. 30 гэж гараагүй байх гэж би дуулсан санаж байна. 15 жилийн ойн медаль гэж байдаг юм. Тэр эд нарыг жагсааж тавьж байгаад харсан бол ямар байгаа бол оо? Ингэж амжсан уу? Аягүй бол амжаагүй байж магадгүй юм шиг байна. Тийм. Гэнэт ийм болоод байгаа юм. Уг нь тэр 15 жилийн ойн медаль бол их гоё юу байдаг юм шүү дээ. Гэхдээ одоо тэгээд явна гэхээр цаг хугацаа бас болохгүй байна аа. Зовлонтой байна. Тэр дээр яг хэн тэнцэл болоод байгаад юм? Энэ дээр энэ уран бүтээлч энийг зурсан хүн бол 50 жилийн ойн медаль бол хажуудаа ийм бичигтэй гарчээ дээ. Тийм ээ? Монгол бичгээр. 

Ч.Хүрэлбаатар: Бид нар судалсан. Энэ Ардын хувьсгалын 25 жилийн ойн медаль байгаа. Гэхдээ энэ дээр шийдвэр гарахдаа тухайн үед нь Бага Хурлын Тэргүүлэгчдээр хийж байсан юм байна лээ. Гэхдээ загваргүй, яг ийм юуг нь гаргасан байна лээ. Дараа нь 40 жилийн ойн медаль байгаа. Бас загваргүй. Гэхдээ ийм медалийнхаа тодорхойлолтуудтай, ийм хэлбэртэй, ийм ийм байна гээд. Дараа нь 50 жилийнх байгаа. Тэгээд 50 жил байна. 60 жил байна. 70 жилийнх байгаа. 80 бол загвартайгаа юм байна лээ. Тэгээд энд бидэнд 50, 60, 80 бидэнд байгаа. Үүнээс өмнөх нь ийм таван хошуутай юм байна лээ. Ойн медаль. 5 хошуутайг нь бид нар орхисон. Тийм. Тэгээд таван хошуутайг нь орхиод, бид нар энэ гурван загвараа аваад хүрээд ирсэн юм. Тэгээд бүгдээрээ кириллтэй юм байна лээ. 25 жил юм байна лээ. Тэрний юу нь олдож өгдөггүй ээ. Бид нар өчигдөр яасан учраас бас хүн амьтантай ярьж амжаагүй. 

Ж.Сүхбаатар: Г.Баярсайхан гишүүн 

Г.Баярсайхан: Медалийг дэмжиж байгаа. Саналаа хэлье. Ламбаа гишүүний хэлээд байгаа үнэн л дээ. Энэ ерөөсөө геометрт юм байдаг шүү дээ. Тэгэхээр бид бол дизайнерууд нь биш. Ерөнхийдөө нэг талд нь бичиг үсэг нь хэтэрхий хэлбийгээд гарсан байна. Тэрийг бас энийг зураг бий болгож байгаа дизайнерууд бас бодолцох нь зүйтэй байх. 

Тэгээд миний санал бол дараах саналыг хэлмээр байгаа юм. 1921 онд Ардын хувьсгал болсон байдаг. 21 онд монгол тоо, монгол үсэгтэй байсан. Тэгэхээр энэ босоо монголоор Ардын хувьсгал гээд бичсэн байгаа мөртлөө кириллээр 90 гээд бичсэн байна л даа. Тэгэхээр нөгөө Монгол дээр дээр пүүз “цохисон” юм шиг харагдаад нэг л болохгүй байна. Ардын хувьсгал гэж хуучин Монголоор бичээд, 90 гэдгээ бас монгол хуучин үсгээр явуулбал ямар вэ? Тэгээд Сүхбаатар дарга өөрөө, сайд хоёулаа хэлж байсан шүү дээ. Урдах уламжлалаа хадгалж байгаа медаль шүү гээд. Тэгвэл урдах уламжлалуудаа бүгдээрээ хадгалаад явбал яасан юм бэ? Ерөнхийдөө яг энэ медалийг харж байхад соёмбо, туг, монгол бичиг уламжлалаа хадгалсан байна. Энэ медаль бол тэгээд дэлхийд байдаг медаль шиг харагдах гээд байна шүү. Өөр нөгөө үндэсний хээ, угалз жаахан юм нэмэх нь зүйтэй болов уу гэсэн байр суурьтай байна. Дэмжиж байна. 

Ж.Сүхбаатар: Р.Раш гуай
Р.Раш: Би түрүүн асуулт яасан. Зүгээр одоо цаг хугацаа ч ингэж шахаж байна. Уг нь өнөөдөр батална гэдэг зөв л дөө. Хаяанд хүрээд ирсэн ийм болоод байна. Уг нь тэр 15 жилийн ойн медалийн загвараар хийсэн бол тэр илүү их одоо ба тэр үе энэ тэрд зохицох ийм байжээ гэж би бодож байна. Миний ярьж байгаа юмыг сонсож байгаа хүн байна уу, үгүй юу? Гэхдээ тэр нэг юмыг би тэмдэглэе. 

Хоёрт, уран дизайн энэ талаасаа юуны гурван залаа нь тээглээд байгаа болов уу? Тэрнийг жаахан урагшлуулъя гэхээр хэм алдагдах гээд байдаг юм болов уу, яадаг юм бол? Тэрнийг нь жаахан богиносгоод хувьсгал гэдэг үгийг уг нь ардын тэгээд хувьсгал гээд нөгөө талд нь яавал энэ тэмдэгийн хэв нь, тэр бичиг нь илүү таараад нүдэнд тэгж тусах гээд байна л даа. Гэхдээ яах вэ, тэрнийг бодолцоод тэр 50 жилийн ойн медальд бол нэг талдаа бөөрөндөө бичигтэй юм байна. Тэрнийгээ тэгж явж ирсэн юм гэж үзээд ингэсэн юм болов уу, яасан юм бол? Болж өгвөл энэ бичгийг хоёр талд нь, ардын гэдэг үгийн жаахан яагаад, тэр залаагаа жаахан богиносгоод тэр тэр тугны нугалаа байна даа. Тэр нугалаагаа жаахан богиносгоод хавчиж өгөөд, хувьсгал гэдэг үгээ ард нь ингээд тавих юм бол яг хэм нь ингэж таараад байна. Тэр болдог тийм тал байна уу, үгүй юу? 

Ер нь ийм байна. Баярсайхан гишүүн намайг уучлаарай. Энэ юу л даа. Одоо чинь тэгээд хуучин Монголын мэддэг хүн тун цөөн шүү дээ. Яах вэ дээ, тэгээд яваад л байгаа юм. Хуучинтай, шинэтэй нэг халтар хултар, ялангуяа тоог мэддэг хүн бол ерөөсөө тэгээд бага шүү дээ. Ийм учраас 90 гэдэг шинэ үсгээрээ тэртээ тэргүй улс ингээд явж байгаа юм, энэ шинэ үсгээрээ 90-ээрээ, харин хуучнаа яах вэ, хуучны аргагүй түүхээ бид нар санагалзаж байгаа юм. Хуучин монголоороо ингээд, болж өгвөл хоёр талд нь хийвэл уг нь зүгээр юм шин санагдаад байна. Ийм саналтай байна даа. Зүгээр би 15 жилийн ойн медалийг гэвэл хөдөө сумаас ирүүлнэ гэхээр надад одоо тун зовлонтой байна. Эртхэн шиг дуулсан бол энийг одоо авчирдаг байж. 

Ч.Хүрэлбаатар: Уучлаарай, би гишүүдийн санал дээр тайлбар хэлж байгаа юм биш шүү. Ийм юм байна. Баярсайхан гишүүний хувьд 90 гэдэг тоог монгол тоогоор тавихаар “СО” гээд ийм аягүй онцгүй харагддаг юм байна. Тэгээд энэ дизайнерын хүмүүс нь ингэж бичигддэг юм байна л даа. Тэгээд бичиж үзэж байгаад энэ жаахан онцгүй юм байна ингэж, англиар бол “GO”, Монголоор бол. Буруу үг хэлэгдсэн бол Баярсайхан дарга уучлаарай. Дээр нь лент дээр нь юм бичье гэж түрүүн Ламбаа сайд хэлж байсан. Үе үеийн төрийн одон медалийн лент дээр үг бичиж байсан тийм уламжлал байхгүй юм байна лээ. Тэгэхээр нь энийг нь хийсэн юм байна. 

Раш гишүүний энэ юугаар манай энэ дизайнерын хүмүүс ажиллаж байгаа юм. Тэгснээ таны хэлдэг байдлаар хийх гэж үзсэн юм байна л даа. Тэгэхээр энэ туг яг пропорц хэлбэр нь алдагдаад, гурван залаатай нөгөө анх 21 онд явж байсан туг юм байна. Тэгэхээр үүний юу нь алдагдаад болохгүй байсан учраас нэг талд нь гаргаж бичсэн юм гэж хэлж байгаа юм байна. 

Ж.Сүхбаатар: С.Ламбаа сайд 

С.Ламбаа: Яах вэ, тэгээд энэ уг нь дизайнерууд харах ёстой л доо. Одоо яг үүгээр ингэж хийнэ гэвэл энэ тийм гоё юм харагдахгүй ээ. Гоё медаль болохгүй байгаа юм. Раш гишүүний тэр зохицуулга бол мөн л дөө. Гэхдээ энэ туг нь угаасаа жижгэрч өгөхгүй л дээ. Яагаад ч өгөхгүй юм байна лээ. Би харин ингэмээр байх юм. Бүр дахиад Сүхбаатар дарга аа, Хүрэлбаатар дарга аа, би бүр заавал хуучнаа бариад байх хэрэггүй шүү дээ. Цаашдаа лент чинь ардын хувьсгал гэдэг лент болог л дээ. Хуучин бичгээрээ. 100 дээр яг дээрээ байж байдаг. 110 дээрээ байж байдаг. 120 дээр байж байдаг. Ардын хувьсгал үгтэй тууз болно гэсэн үг шүү дээ. Маш гоё лент болно. Нэг талаас. Нөгөө талаасаа би харин Баярсайханы хэлээд байгаа үгийг үнэхээр хуучин Монголтойгоо болгоё гэж хэлж байгаа бол ардын хувьсгал гэдэг нь цэнхэр дээрээ байж байгаад доошоо хошуурч орж байгаа шар дээр хуучин Монголоор 90 байж болно. Бас. Болохгүй юм байхгүй. Нөгөө хуучин Монголоор бичсэнтэйгээ дүйцээд энд 90. Доороо бол соёмбо 90 Монголоороо байж болох биш юм уу? Тийм. Дээрээ хуучин Монголдоо 90 хийж болно шүү дээ. Болохгүй юм гэхэд би зүгээр тууз дээр дээд талын цэнхэр дээр Монгол байхад маш гоё харагдана даа. Харж л байгаарай. 

Ч.Хүрэлбаатар: Хоёр 90 дэмий байх аа. Би та бүгдээс хүсэхэд, дизайнерууд ингээд өчигдөр оройноос хойш ажиллаад, тэгээд өглөө ажиллаад, энэ саналыг олон янзаар тавьж үзэж байгаад энийг оруулж ирж байгаа юм байна. Та бүгд энийг дэмжиж өгөөч ээ гэж хүсэх байна. 

Р.Раш: Зүгээр тэр уран бүтээлийн хүмүүс нэлээн хичээж ажилласан байх аа гэж би найдаж байна. Урьд өмнө нь ийм уламжилж ирсэн 50 жилийн ойг гаргаж ирсэн тэр хуучин үсгийг нэг талд нь бичсэн бас медаль гарч байсан юм байна. Төрийн медаль. Тэгээд тэр юм нэгэнт байгаа юм гэж ойлгоод, ер нь оруулж ирсэн энэ саналаар нь бас нэлээн уужуу, Засгийн газрын хуралдаан нэлээн уужуу ярьсан байх. Бодвол манай нам дээр ярьсан байлгүй. Энэ юмнуудыг ингэж авч үзээд, дэмжээд явуулбал яасан юм бэ гэж бодогдож байна. 

Ламбаа гишүүн уучлаарай. Тэр дээд талын тууз, тэр бол яг зүүсгэл, тэгээд лент л дээ. Тэр дээр үсэг хадаад, тэгээд нэг тийм жижиг ч харагдах болов уу, ийм л байна. Ийм учраас үүгээр нь явуулбал яасан юм бэ? 

Ж.Сүхбаатар: Д.Очирбат гишүүн 

Д.Очирбат: Нэг санал байна. Энэ байгаа орж ирсэн нь таалагдаж байна. Бас аятайхан сайхан харагдаж байна. Харин нэг зүйлийг зарчмын зөрүүтэй саналаар гэдэг юм уу, 90-ийнхээ хооронд тариан түрүү байна шүү дээ. Хуучин тэмдэг дээр гоё харагдаад байна. Тариан түрүү хоёр талд нь хийгээд өгвөл, 90 бас жаахан цулгай харагдаад байна. Шар тариан түрүү. 

Ж.Сүхбаатар: Одоо наадах чинь тэгээд дизайныг нь хийж үзээгүй болохоор чинь. Бараг тэр нь дээр байна шүү дээ. Одоо бол яг ний нуугүй хэлэхэд, Ламбаа гишүүн ээ, Баярсайхан гишүүн ээ, энэ хоёр саналыг чинь та хоёр татаж аваад, хураалгахгүйгээр одоо тэртээ тэргүй нэгэнт Засгийн газрын саяын энэ оруулж ирсэн Хүрэлбаатар сайдын танилцуулаад байгаа энэ загвараар нь батлаад явъя л даа, тэгэх үү? Ламбаа гишүүн ээ, одоо энэ оруулж ирснээр дэмжье. 

С.Ламбаа: Би яах вэ. Зүгээр дизайныг нь хар. Дээд талаа ерөөсөө больё гэж үзлээ гэхэд дахиад миний  хоёр дахь хувилбар нь яг соёмбынхоо хоёр талд ардын хувьсгал гэж бичиж болно. Энэ улаан дээрээ. Туган дээрээ. Тугаа ингээд тойруулаад сунгачихгүй юу. Жаахан сунгаад, ардын хувьсгал гээд соёмбоо дагуулаад. 

Ж.Сүхбаатар: Наадах чинь тэгээд шар соёмботой, шар ардын хувьсгал гэсэн уг нь уягдах л юм. Тугны талбай сунгаад яг юм дээрээ яаж буух бол? 

Р.Раш: Тийм. Бид нар цээжээрээ яриад байна. Нүдээрээ буулгаж хараагүй байна, тийм ээ? 

Ж.Сүхбаатар: За даа, ер нь олон санаа оргож бусгаад, тэр ч ер нь наадах чинь нэг л бас юугүй болно доо, аягүй бол. Уг нь бас зохилдлогоо талаасаа болж байна. Зүгээр пропорц нь. 

С.Ламбаа: Би зохилдлогоо талаас нь ярьж байна. Нэг бөөрөнхий юм дээр бүгдийг нь авчраад бөөгнүүлээд тавьсан байгаа байхгүй юу. Наадах чинь. 

Д.Одхүү: Энэ саяын Ламбаа гуайн саналаар явах юм бол Баярсайхан гишүүний санал ч гэсэн бараг тусах маягтай. Өөрөөр хэлбэл, туган дээрээ ардын хувьсгал хуучин монголоор бичсэн байхад, доод талын 90 заавал нэг фондоор биш учраас хуучин Монгол байх албагүй яваад болоод явна. Яагаад гэвэл нэг фондоор яахаар нээрээ хуучин монгол нэг, нэг кирилл үсгээр явж байхынхаа оронд тугаа жаахан өргөсгөөд, жаахан дэлгээд хоёр тал руу нь ардын хувьсгал бичсэн бол туган дээрээ байж байхад бол, тийм ээ? Болох л юм байна. 

Д.Очирбат: Саяын тариан түрүүг бас нэмээд оруулбал. 

Ч.Хүрэлбаатар: Гишүүдээсээ дахиад, та бүгдийн саналыг хүлээж авахгүй гэж байгаа юм биш. Би та бүгдээс хүсье. Энэ медалийн дизайн, зургийг хийхэд бол урьд өмнө нь төрийн одон медалийн дизайн загварыг хийж байсан Дашзэвэг гэдэг хүнээр ахлуулсан баг хийсэн юм байна. Тэгээд энэ нь олон янзаар байршуулж үзэж үзэж байгаад тэгээд энэ нь бүтсэн юм байна. Бүтсэн байлгүй. Би одоо хажууд нь байгаагүй учраас би бас худал хэлж чадахгүй байна. Энэ загвар нь бол ийм. Түүнээс өөр загвар сонгох тун хэцүү байна гэдгийг хэлье. Тэгэхээр ажлын хэсэг бас. 

Ж.Сүхбаатар: Ойлголоо. Одоо ерөөсөө ингэе. Эхлээд Засгийн газрын оруулж ирсэн саяын энэ дизайны Дондог гишүүний гаргасан саналыг дэмжсэнтэй холбогдуулан Засгийн газрын одоо оруулж санал болгоод байгаа энэ дизайныг ер нь дэмжиж байгаа гишүүд, Д.Очирбат гишүүн ээ, наашаа харж байгаад одоо энэ Хүрэлбаатар сайдын яриад байгаа энэ загварыг ер нь энийг зарчмын хувьд дэмжье, тэгэх үү? Одоо саналаа хураая. 

Засгийн газрын оруулж ирж байгаа энэ загварын энэ саналыг дэмжье. 

11-ээс 11. 

Тэгвэл энийг дагуулаад, медалийн тодорхойлолтыг саяын дагуу УИХ-ын тогтоолын төслийн нэгдүгээр хавсралтыг дотор нь өөрчлөн батлах саналыг дэмжиж байгаа гишүүд гараа өргөнө үү. 

11-ээс 11. 

Тусгагдсан. Энэ чинь зүгээр нэгдсэн хуралдаан дээр шийдэгдсэн шүү дээ. 

Одоо Монгол Улсын Их Хурлын тухай хуульд нэмэлт оруулах тухай хуулийн төслийн эцсийн хэлэлцүүлгийг хийхийг дэмжье гэсэн томъёоллоор санал хураалт явуулъя. 

11-ээс 11.

Су.Батболд гишүүний тавья. Түрүүн уншсан юм чинь. 

Хурал өндөрлөлөө. Баярлалаа. Нэгдсэн хуралдаан дээр уулзъя. 

Хуралдаан 12 цаг 20 минутад өндөрлөв.

Соронзон хальснаас буулгасан:

ХУРАЛДААНЫ ТЭМДЭГЛЭЛ
ХӨТЛӨГЧ

